
1. Uvod

Projekt sadrži istraživanja jedne važne historijske teme, koja se odnosi na doprinos reformisanih
medresa razvoju obrazovanja i cjelokupnog društva u vremenu prve Jugoslavije (1918-1941), a na
primjeru Velike medrese u Skoplju i Behrambegove medrese u Tuzli. Radilo se o posebnim vjerskim
srednjoškolskim ustanovama, koje su iškolovale prvu muslimansku svjetovno-vjersku inteligenciju.
Škole su radile po reformisanom gimnazijskom i vjerskom programu, pri čemu su dominirali
svjetovni obrazovni predmeti (sadržaji). U Velikoj medresi u Skoplju i reformisanoj Behrambegovoj
medresi u Tuzli, zahvaljujući izvanrednom nastavnom kadru, medresanti su se napajali dobrim
znanjima te izgrađivali na snažnim moralnim načelima. Poseban doprinos dali su direktori u Velikoj
medresi u Skoplju hafiz Ahmed ef. Mehmedbašić, rodom iz Stoca, a u Tuzli dr. hafiz Salih ef.
Sivčević. Radilo se o obrazovno-vjerskim ustanovama koje su udarile snažan temelj novoj
inteligenciji. Značajan broj medresanata, posebno iz Velike medrese u Skoplju nakon završene
medrese upisao se na fakultete, gdje su pokazali izvanredne rezultate. Medresanti su masovno uzeli
učešće u NOP-u u Drugom svjetskom ratu, gdje su dali nemjerljiv doprinos otporu protiv okupatora,
te oslobođenju zemlje. Isto tako, medresanti su predstavljali važnu intelektualnu snagu u obnovi i
razvoju zemlje nakon Drugog svjetskog rata. Isti su obnašali važne pozicije, kao predstavnici
političkog, javnog i obrazovnog života. Značajan doprinos su dali kao predsjednici sudova, sudije i
tužioci, univerzitetski i srednjoškolski profesori, diplomate, izvanredni književnici, kulturni i
umjetnički djelatnici. Njihov doprinos ukupnim društveno-političkim i privrednim kretanjima je bio
ogroman. Radilo se o generacijama koje su udarile snažan pečat jednom vremenu. Sa naučno-
historijskog aspekta medresanti i reformisane medrese su neopravdano zapostavljene, te je
predviđeno da se realizacijom ovog projekta da značajan doprinos rasvjetljavanju ovog važnog
historijskog pitanja.

2. Teoretsko obrazloženje istraživanja

Radi se o veoma zanimljivom historijsko-obrazovnom pitanju, vezanom za doprinos reformisanih
medresa obrazovnoj komponenti u tadašnoj državi Kraljevini Srba, Hrvata i Slovenaca/Jugoslavije
(1918-1941). Kako obrazovanje predstavlja jedan od najvažnijih stubova društva i države, nakon
stvaranja prve Jugoslavije, ovom segmentu se poklanjala od strane države značajna pažnja na svim
nivoima. Doneseni su novi zakoni na osnovu kojih je stvorena pravna osnova za provođenje reformi u



oblasti obrazovanja. U novonastaloj državi, značajan broj vjersko-obrazovnih ustanova nastavilo je sa
radom, među kojima i medrese kao temeljne srednje muslimanske vjerske škole. Iste su uglavnom
obrazovale kadar potreban Islamskoj zajednici. Vlast nije bila zadovoljna s radom klasičnih medresa,
posebno s njihovim uticajem na muslimansku populaciju, koja je uglavnom bila negativno
raspoložena prema uspostavljenom režimu na čelu s dinastijom Karađorđević. Kako bi se postojeće
stanje promijenilo, vladajući režim je planirao putem vjerskih obrazovnih ustanova imati veći uticaj
na muslimansku populaciju, a pod parolom „emancipacije muslimanskog stanovništva“. Na tom
planu, režim je provodio aktivnosti vezane za uspostavljanje kontrole nad vjerskim ustanovma, pa
tako i medresama. Između ostalog, to je podrazumijevalo i direktno uključivanje režimskih ustanova i
organa u obrazovni program istih. U jednom broju medresa, pored vjerskih predmeta uvedeni su i
neki svjetovni predmeti. Takav slučaj je bio sa medresama u Tuzli, Mostaru, Gračanici i dr. No,
značajniji zahvat režim je napravio osnivanjem novih medresa, sa potpunom novim nastavnim
planom i programom, gdje je svjetovna grupa predmeta imala dominantan značaj. Takva škola je bila
Velika medresa u Skoplju, namijenjena za obrazovanje muslimanske omladine s područja prve
Jugoslavije. Škola je pored vjerskog, imala potpun gimnazijski program, što je bio jedinstven primjer
srednjoškolske ustanove u tadašnjoj zajedničkoj državi. U navedenoj medresi bio je angažovan u
ideološkom i pedagoškom pogledu provjeren nastavni kadar. Pored direktora hafiza Ahmeda
Mehmedbašića iz Stoca, kao profesori i suplenti u Velikoj medresi su radili istaknuti pedagoški
stručnjaci (dr. Hamid Hadžibegić, dr. Pero Slijepčević, dr. Ana Rebac-Savić, prof. dr. Tajib Okić,
prof. Šaban Hodžić, prof. Fuad Slipičević i dr). Prva generacija medresanata je upisana 1924/1925.
godine, radilo se o učenicima iz Bosne i Hercegovine, Sandžaka, Kosova i Makedonije. Od početka
rada Velike medrese, uspostavljen je visok kriterij ocjenjivanja i provođenja discipline. Osim toga, u
školi su svo vrijeme njenog egzistiranja djelovale brojne školske družine i sekcije (Južana Vila,
Ferijalni savez, Aeroklub, Fudbalski klub, Udruženje za đačku pomoć, tamburaški i vilolinski orkestar,
te hor). Škola je bila internatskog karaktera, gdje se posebvno vodilo računa o disciplini medresanata i
njihovim vannastavnim aktivnostima. Od početka rada škole postojala je otvorena borba za uticajem
nad istom, između režima koje je zastupalo Ministarstvo prosvjete i Islamske zajednice. Obje istance
su težile imati što snažniji uticaj. Iako se škola sretala s brojnim poteškoćama, rezultati škole su bili
prepoznati diljem tadašnje države, kako u obrazovnom, tako i na vaspitnom polju. Međutim, pored
obrazovanja i vaspitanja, među medresantima se razvijao snažan intelektualno-slobodarski duh, što je
u nekoliko navrata dovelo do otvorenih pobuna učenika protiv profesora, koji su pokušavali
nametnuti medresantima režimsku ideologiju i ugušiti njihovu slobodu. Prva generacija medresanata
završila je školske 1932/1933. godine. Nakon završene medrese, najveći broj svršenih medresanata je
nastavio školovanje na Univerzitetu u Beogradu i Filozofskom fakultetu u Skoplju, te Višoj
šerijatskoj školi u Sarajevu. Bila je to prva generacija muslimanske omladine koja se masovnije
odlučila za fakultetsko obrazovanje. Tako je bilo i sa narednim generacijama medresanata, a ukupno
njih devet je završilo Veliku medresu do 1941. godine, kada je Velika medresa zbog početka Drugog
svjetskog rata prestala sa radom. Medresanti su na raznim fakultetima postigli izvanredne obrazovne
rezultate, te su bili vodeća snaga studenskog pokreta. Značajan broj medresanata završio je pravni,
medicinski, filozofski te brojne tehničke fakultete. Radilo se o značajnom intelektualnom potencijalu
među muslimanskoj populaciji. Među njima su bili izvrsni pravnici, ljekari, književnici (Ćamil Sijarić,
Muriz Idrizović, Muhamed Abdagić i dr.), univerzitetski i srednjoškolski profesori, inženjeri, piloti i
dr. Posebno značajan doprinos medresanti su dali razvoju NOP-a u Drugom svjetskom ratu. Jedan
broj istih je bio organizatorom ustanka u svojim zavičajima, te su se tokom rata nalazili na značajnim



pozicijma (komadanti, komandiri i komesari jedinica, članovi antifašitičkih vijeća, narodnih odbora i
dr). Više desetina istih je dalo svoje živote za slobodu i oslobođenje zemlje, a jedan broj medresanata
je proglašen narodnim herojem. Medresanti su dali veliki doprinos razvoju društva i zajednice nakon
Drugog svjetskog rata. Obnašali su veoma odgovorne pozicije u društvu, poput: predsjednika sudova,
sudija i tužioca, univerzitetskih profesora, rektora, ljekara, diplomata, političkih i privrednih
rukovodioca, književnika, umjetnika i dr. Radilo se o značajnom intelektualnom potencijalnu, koji je
dao pečat društveno-političkom, kulturološkom i privrednom razvoju društvene zjednice u kojoj su
djelovali. Malo je ovako pozitivnih primjera da je jedna reformnisana medresa, poput Velike medrse u
Skoplju dala takav kadar, koji najdirektnije na prosperativan način uticao na razvoj društvene
zajednice. Isti je dao posticaj obrazovanju narednih generacija, posebno među bošnjačkom
populacijom.

Berhambegova medresa u Tuzli se reformisala na drugačiji način, iznutra, zahvaljujući dr. Hafizu
Salihu ef. Sivčeviću, koji na čelu medrese dolazi 1922. godine. Radilo se o alimu, koji je završio
najviše vjerske škole u Istanbulu. Postavljenjem za direktora medrese, pristupio je reformisanju iste,
što je podrazumijevalo:

- Ukidanje individualne nastave i uvođenje razredne nastave u petogodišnjem trajanju;
- Uvođenje u medresi obavezne školske dokumentacije i administracije po uzoru na gimnazije;
- Postepeno uvođenje pored vjerskih i svjetovnih predmeta: bosanski jezik, nacionalna historija,

zemljopis, fizika, matematika, prirodopis, krasnopis, higijena, domaćinstvo, gospodarstvo,
zadrugarstvo, građanske nauke i administracija.

Tokom reforme u pet razreda Behrambegove medrese izučavala su se ukupno 26 nastavna
predmeta, od čega 14 svjetovnih i 12 vjerskih predmeta. Od stranih jezika izučavali su se arapski i
turski jezik,a u V razredu izučavao se njemački jezik. U školi je uveden prijemni ispit, a uslov za
upis u Medresu sticali su učenici sa završenom četvorogodišnjom osnovnom školom. U školi je
uveden gimnazijski sistem ocjenjivanja učenika sa polugodišnjim izvještajem i godišnjim
svjedočanstvom o uspjehu učenika. U ovom periodu obnovljena je zgrada Behrambegove
medrese, te je organiziran internat sa kuhinjom za medresante. Važnu ulogu u obrazhovnom
procesu odigrala je Biblioteka, koja je imala bogat knjižni fond. Sve je to uticalo da se u
Berhambegovoj medresi u Tuzli iškoluje dobar kadar, koji je nastavio školovanje na višim
školama i fakultetima, kako u Bosni i Hercegovini tako i izvan nje. U ovom vremenu poseban
doprinos radu škole pored muderisa: dr. Hafiza Saliha ef. Sivčevića, Muhameda ef. Husića,
Šefketa ef. Šabića i hafiz Ahmed Redžepašić, dali su svjetovni profesori: Mehemd-Meša
Selimović, dr. Mustafa Mujbegović, prof. Omer Džudža, Danilo Saloma i Muhamed Gagić.
Reformisana Berhambegova medresa je predstavljala značajan rasadnik intelektualaca, koji su
dali veliki doprinos obrazovnom, vjerskom i kulturnom uzdizanju mladih ljudi na širem
tuzlanskom području i Bosni i Hercegovini.

3. Praktično obrazloženje istraživanja

U praktičnom pogledu obrada navedene teme ima veliki značja, posebno za historijsku nauku,
ponajviše iz razloga što je ovo pitanje nezasluženo ostalo zaobiđeno od strane historiografije.
Realizacijom projekta se na jedan pragmatičan način ukazuje koliko su reformisane medrese u
međuratnom periodu (1918-1941) dale doprinosa razvoju obrazovanja, posebno muslimanskoj



komponenti. Naime, reformisane medrese, posebno Velika medresa u Skoplju u kojoj su se školovali
medresanti s cijelog prostora tadašnje zajedničke države je najbolji primjer koliko jedna obrazovna
ustanova može doprinijeti razvoju društvenih i privrednih prilika. Njen primjer je na najbolji način
slijedila i Behrambegova medresa u Tuzli. Značajan broj primjera ukazuje da su Velika medresa u
Skoplju, Behrambegova medresa u Tuzli, kao i druge reformisanne medrese bile važna pokretačka
snaga intelektualnom i svakom drugom napretku, posebno u tada poprilično nerazvijenom
muslimanskom svijetu. Upravo, navedeni projekat je u skladu sa Strategijom razvoja Fedracije Bosne
i Hercegovine, koja obrazovnoj komponenti daje veliki značaj. Realizacijom navedenog projekta,
potvrđuje se koliko to orazovanje može doprinijeti ukupnom razvoju društva. Stoga, je ovaj projekat
važan ne samo za historijsku nauku, već i druge naučne discipline koje su najneposrednije vezane za
obrazovanje.

Projekat Reformisanih medresa u Kraljevini Jugoslaviji (1918-1941) predstavlja jedan od
najznačajnijih modernizacijskih zahvata u obrazovanju muslimana na Balkanu u 20. stoljeću. Njegov
cilj bio je transformacija tradicionalnih islamskih škola u moderne obrazovne institucije koje bi,
pored vjerskih, pružale i svjetovna znanja. Velika medresa u Skoplju (1925-1941) i Behrambegova
medresa u Tuzli su bile krunski primjer i najvažniji rezultat ovog projekta. Analizom njihovog rada
možemo uočiti praktičnu vrijednost koja nadilazi svoje vrijeme i pronalazi iznenađujuće paralele sa
savremenim strateškim ciljevima, kao što su oni definisani u Strategiji razvoja Federacije Bosne i
Hercegovine 2021-2027.

Velika medresa u Skoplju nije bila samo vjerska škola; ona je bila državni projekat s ciljem
stvaranja nove generacije muslimanske inteligencije – lojalne državi, ali i sposobne da odgovori na
izazove modernog doba. Dok je reformisana Behrambegova medresa u Tuzli, svoju medresu izvršila
izmutra, s ciljem unapređenja nastavnog programa, prilagodivši isti modernim potrebama vremena u
kojem je egzistirala. Njihova praktična vrijednost ogleda se u nekoliko ključnih segmenata:

Uvođenje dualnog kurikuluma: Spajanje tradicije i modernosti - Ovim pristupom prekinut je
vjekovni jaz između vjerskog i svjetovnog obrazovanja. Medresa je prestala biti izolovana institucija i
postala je ekvivalent državnoj realnoj gimnaziji. Svršenicima Velike medrese u Skoplju bilo je
omogućeno da upisuju sve fakultete u Kraljevini Jugoslaviji, što je bio revolucionaran iskorak, a
svršenicima Behrambegove medrese u Tuzli više vjerske škole i fakultete. Time je stvorena osnova za
formiranje muslimanske vjerske i svjetovne inteligencije (pravnika, ljekara, profesora, inženjera,
alima) koja je potekla iz vjerskog obrazovnog sistema.

Stvaranje nove društvene i intelektualne elite - Medresa je podigla intelektualni i socijalni status
vjerskih službenika. Imam više nije bio samo poznavalac vjerskih propisa, već i obrazovan čovjek sa
širokim opštim znanjem, što je jačalo ugled cijele Islamske zajednice.

Standardizacija i modernizacija infrastrukture - Uvođenjem standarda u pogledu prostora,
opreme i kvalifikacija nastavnog kadra (koji je bio i univerzitetski obrazovan), ove medrese su postale
model za organizaciju modernih škola. One su pokazale da je moguće osigurati vrhunsko obrazovanje
i izvan velikih urbanih centara poput Sarajeva ili Beograda

Jačanje interregionalne povezanosti i jugoslovenskog identiteta muslimana - Iako je primarni cilj
države bio stvaranje lojalnosti Kraljevini, nusprodukt je bio jačanje veza unutar same muslimanske
zajednice na prostoru cijele države, što je imalo dugoročne pozitivne posljedice.

Velika medresa u Skoplju i Behrambegova medresa u Tuzli i cjelokupan projekat reformisanih
medresa bili su daleko više od pukog unapređenja vjerskog obrazovanja. Bio je to vizionarski
projekat modernizacije, socijalne inkluzije i izgradnje ljudskog kapitala za potrebe 20. stoljeća.
Njegova praktična vrijednost leži u uspješnom spajanju tradicionalnog identiteta sa zahtjevima
modernog doba, čime je stvorena nova generacija lidera.



Relevantnost ovog projekta za današnju Bosnu i Hercegovinu, a posebno za Strategiju razvoja
FBiH 2021-2027, je duboka i višeslojna. Ona nas uči da:

- Obrazovanje mora biti dinamično i prilagodljivo potrebama društva i ekonomije.
- Ulaganje u ljudski kapital je najisplativija dugoročna investicija za svako društvo.
- Obrazovanje je najmoćniji alat za socijalnu koheziju i stvaranje društva jednakih

mogućnosti.
- Uspješna modernizacija zahtijeva jasnu viziju i snažne, reformski orijentisane institucije.

Naslijeđe reformisanih medresa, čiji je duh danas živ u modernim medresama u BiH (poput Gazi
Husrev-begove medrese, Behrambegove medrese i dr.), podsjetnik je da su temeljna načela napretka
univerzalna i da rješenja za izazove budućnosti često možemo pronaći analizirajući uspješne modele
iz prošlosti.

4. Ciljevi istraživanja

- Ukazati na uticaj reformisanih medresa na ukupne obrazovne prilike između dva svjetska rata
(1918-1941).

- Ukazati na doprinos reformisanih medresa na primjeru Velike medrese u Skoplju i
Behrambegove medrese za podsticaj obrazovanja među muslimanskoj populaciji između dva
svjetska rata (1918-1941).

- Ukazati na doprinos medresanata NOP-u i razvitku društvene zajednice nakon Drugog svjetskog
rata.

- Medresanti kao intelektualna, obrazovna i kulturološka snaga i njihov doprinos nauci,
obrazovanju, kulturi i umjetnosti

5. Predmet istraživanja

Predmet istraživanja su reformisane medrese sa posebnim osvrtom na Veliku medresu u Skoplju i
Behrambegovu medresu u Tuzli u vremenu između dva svjetska rata (1918-1941). Riječ je o obrazovnim
ustanovama koje su obrazovale prvu muslimansku inteligenciju svjetovno-vjerskog karaktera.
Reformisane medrese, posebno Velika medresa u Skoplju predstavlja fenomen u sferi obrazovanja. Naime,
i pored velikog pritiska režima (vlasti) i Islamske zajednice, medresanti su u reformisanim medresama
imali sopstveni put, koji je značio prevazilaženje brojnih naslijeđenih predrasuda, te su znanje i
slobodarski duh stavili ispred ideologije i vjerske klasičnosti. Znanje stečeno u Velikoj medresi, bilo je
izvrsna osnova koja je otvorila nova vrata jednoj generaciji koja je željela mijenjati tadašnju svijest kod
muslimanske omladine, zahvaljujući znanju, moralu i slobodarskom duhu koji je razvijan u reformisanim
medresama. U fokusu istraživanja, biće sagledavanje stasavanja jedne intelektualne genaeracije među
muslimanskom populacijom, koja je postigla izvanredne naučne rezultate te se dokazala u Drugom
svjetskom ratu i nakon istog, gdje je bila vodeća avangarda u zajednicama gdje su djelovali.

Istraživanje projekta REFORMISANE MEDRESE (1918-1941) - doprinos razvoju obrazovanja na
primjeru: Velike medrese u Skoplju (1925-1941) i Behrambegove medrese u Tuzli (1922-1941) bavi se
jednim ključnim, višeslojnim problemom: modernizacijom i integracijom muslimanske zajednice u novu
sekularnu državu (Kraljevinu Jugoslaviju) putem ciljane reforme obrazovanja.

Naučni/Akademski fenomen:
Istražuje se proces državne intervencije u obrazovni sistem jedne vjerske zajednice. Analizira se

model kako država pokušava transformisati tradicionalnu instituciju (medresu) u instrument za postizanje



svojih političkih ciljeva – stvaranje jedinstvenog jugoslovenskog identiteta, lojalnosti i modernizacije. To
je klasičan primjer odnosa države, religije i obrazovanja u periodu izgradnje nacije.

Praktični problem:
Praktični problem koji se rješavao bio je nefunkcionalnost i neadekvatnost tradicionalnog

medresanskog obrazovanja za potrebe 20. stoljeća. Svršenici starih medresa bili su obrazovani isključivo
za vjerske poslove, bez znanja potrebnih za učešće u modernoj ekonomiji, administraciji ili za nastavak
univerzitetskog školovanja. Projekat je bio praktičan pokušaj da se stvori novi, funkcionalan obrazovni
kadar – muslimanska inteligencija sposobna da bude konkurentna i korisna i unutar svoje zajednice i
unutar državnog aparata.

Društveni fenomen/problem:
Društveni problem koji se istražuje je kriza identiteta i prijetnja socijalne i intelektualne

marginalizacije muslimana. Bez modernog obrazovanja, muslimanska zajednica je rizikovala potpunu
izolaciju i zaostajanje. Reforma medresa bila je odgovor na ovu prijetnju, pokušaj da se spriječi
"getoizacija" zajednice i da se stvori novo, moderno vodstvo koje će je uspješno voditi kroz izazove
novog doba.

Fokus istraživanja na primjeru Velike medrese u Skoplju i Behrambegove medrese u Tuzli je
usmjeren na analizu konkretnih mehanizama, ciljeva i rezultata ove obrazovne reforme, koristeći Veliku
medresu u Skoplju i Behrambegovu medresu u Tuzli kao centralnu studiju slučaja. Ukratko, fokus je na
ove dvije reformisane medrese kao mikrokosmosu u kojem se prelamaju sve ambicije, uspjesi i
kontradikcije šireg projekta modernizacije muslimana u Kraljevini Jugoslaviji.

6. Hipoteze/istraživačka pitanja

- Glavan hipoteza: utvrditi i dokazati koliko su obrazovno-vaspitni programi i sadržaji
reformisanih medresa, sa posebnim osvrtom na Veliku medresu u Skoplju i
Behrambegovu medresu u Tuzli, dali doprinosa stvaranju intelektualne populacije kod
muslimanskog stanovništva, koja je dala nemjerljiv doprinos društvenom i privrednom
razvitku i uzdizanju zajednice. gdje su djelovali.

- Pomoćna hipoteza: Kako je stasavala jedna generacija medresanata, odupirući se
režimsko-ideološkim i vjerskim uticajima, izgrađujući spopstveni put zasnovan na znanju
i moralnim načelima.

7. Uzorak istraživanja

- Najbolji uzorak reformisanih medresa jeste Velika medresa u Skoplju i Behrambegova
medresa u Tuzli. Tako da će istraživanja biti usmjerena na rad ove dvije škole. U
istraživanjima i historijskoj interpretaciji posebna pažnja biće posvećena rezultatima
određenih generacija velike medrese, odnosno njihovim obrazovnim, kulturno-
umjetničkim i naučnim rezultatima.

8. Metoda istraživanja

- U istraživačkom postupku podaci će se prikupljati direktnim uvidom u najznačajnije
fondove arhivske građe, koji se nalaze u nekoliko arhiva u Bosni i Hercegovini (fondovi:



Rijaseta Islamske zajednice, Vakufsko mearifsko povjereništvo, Behram-begova medresa
u Tuzli, Gazi-Husrev-begova medresa Sarajevo), Republici Sjeverna Makedonija
(fondovi: Velike medrese u Skoplju i Ulema medžlis Skoplje), Arhiv Jugoslavije (fondovi:
Ministarstvo vjera K SHS/Jugoslavije, fond: Ministarstvo prosvjete K SHS/Jugoslavije),
Rijaset Islamske zajednice Crne Gore Podgorica, Arhiv Kosova. Pored toga, planirano je
da se određeni podaci prikupe putem uvida u tadašnju štampu, kao i u legislativu koja se
odnosi na navedenu tematiku. Pored arhivske građe, planirano je korištenje raznovrsne
savremene historiografije, posjetom više biblioteka, kao i posjetom brojnih oficijalnih
sajtova, čije informacije se na posredan ili neposredan način odnose na pitanja koja se
tiču naznačene teme.

9. Analiza podataka

- U realizaciji projekta planirana je primjena različitih metoda, a sve s ciljem kako bi se što
cjelovitije i sveobuhvatnije tretirala naznačena tematika i provela istraživanja.
Prevashodno će se koristiti historijska metoda, koja podrazumijeva detaljan uvid, analizu
i kritički osvrt u dostupne historijske izvore. Pored navedene historijske metode u
istraživanjima je planirano korištenje drugih metoda: komparativne, statističke, te metode
dedukcije i indukacije. Primjena navedenih metoda treba da doprinese sveobuvatnom
istraživačkom postupku, koji u konačnici treba da ima što potpuniji naučni rezultat, koji
podrazumijeva publikovanje validne historijske sintetezu u vidu knjige, naučnih članaka,
te predstavljanja istih na naučnim konferencijama.

10. Očekivani rezultati istraživanja

- Realizacijom projekta očekuje se potvrda generalne i pomoćne hipoteze. To znači, da
očekivani rezultati istraživanja treba da ukažu da su obrazovni i vaspitni sadržaji
reformisanih medresa, sa posebnim osvrtom na Veliku medresu u Skoplju i
Behrambegovu medrsu u Tuzli dali značajan doprinos obrazovanju muslimanske
populacije i stvaranju prve inteligencija u navedenom periodu. Medresanti su napravili
važan zaokret u društvenom, kulturno-umjetničkom i intelektualnom uzdizanju
muslimanske populacije, što će u konačnici imati značajne implikacije po razvoj sredina,
gdje su medresanti djelovali.

- Isto tako, istraživanja treba da potvrde da su se ove generacije medresanata oduprle
režimskom pritisku i pokušaju Isamske zajednice da ih stavi pod svoj uticaj i interes. Iste
su prosto imale svoj put, zasnovan na jasnim moralnim, obrazovnim i kulturološkim
vrijednostima, koje su ove generacije učinili posebnim i prosperitetnim.

11. Očekivane praktične implikacije



- Rezultati istraživanja u svakom slučaju potvrđuju važnost obrazovanja za prosperitet i
napredak jedne zajednice. Znanje, moralnost, odlučnost i slobodoumnost su garant
napretka društva i zajednice.

12. Očekivana ograničenja istraživanja

- Određena ograničenja u istraživanju mogu biti rezultat nedostajućih historijskih izvora,
zbog uticaja vremenske distance u kojim su isti nastajali na njihovu postojanost, kao i
materijalnih nedostataka da se provedu što potpunija istraživanja.

13. Etički izazovi istraživanja

- Etički izazovi načelno postoje, a vezani su za primjenu i potpuno poštivanje naučnih
načela, koja u ovom slučaju podrazumijevaju prije svega objektivan pristup istraživanju
te interpretaciji rezultata istarživanja, koja trebaju biti zasnovana na naučno-
metodološkim načelima historijske nauke.

14. Objavljivanje rezultata istraživanja

- Projekat podrazumijeva objavljivanje istraživanja, kroz slijedeće naučne module:
- objavljivanje historijske monografije (sinteze) o doprinosu reformisanih medresa razvoju

obrazovanja, sa posebnim osvrtom na Veliku medresu u Skoplju i Behrambegovu
medresu u Tuzli;

- prezentovanje rada na naučnoj konferenciji planiranoj u okviru Centra za istraživanje
moderne i savremene historije Tuzla,

- objavljivanje rada u referentnom časopisu „Historijski pogledi“, kao i
- promocija objavljenih studija.

Potpis voditelja projekta:

Dr.sc. Izet Šabotić, red. prof.


